
Боранқұлова Г. «Жас түлек» клубының жетекшісі, қазақ тілі кафедрасының аға оқытушысы 

Өнерліге өріс кең

     Қаламыздағы өзге жоғары оқу орнына қарағанда, біздің Сәкен  атындағы қарашаңыраққа биік арман-мақсаттармен еліміздің түкпір-түкпірінен, әсіресе, шалғай елді-мекендерден, ауыл-ауылдардан, алыс-жақын шетелдерден бойында шығармашылық қабілеті бар, өзге ұлттың ал-дында елдік рухын сындырмайтын, өздерінің талантымен, өлеңімен, өнерімен өзгеге үлгі бола алатын ақберен жастар мамандық алуға келетіні айдан анық. Жоғары оқу орнына түскеннен кейін сол жастардың әртүрлі себептермен қарымы қажалып, қаламы мүжіліп жататыны тағы бар. Сондықтан шығармашылық қабілетті жас талапкерлердің басын қосып, қарымын шыңдап, қаламын ұштайтын, өздері бас қосып туындыларын талдап, кемшілігін жойып отыратын бір отау (клуб) құру міндеті алдымыздан өзі сұранып тұрды... Қанатын қомдап, шабытының сәулесін төгіп 2004 жылы «Жас түлек» деген студенттердің шығармашылық отауы бой көтерді.

     Осыған дейін қазақ тілі кафедрасының шеңберінде осы клубтың бастапқы іс-шарасы ретінде алғашқы қарлығаштарының, яғни тыңнан түрен салған жас талапкер-ақындардың «Үміттің мініп тұлпарын» (2006 жылы) атты өлеңдер жинағы (4 б.т.) жарық көрген. Оған аймағымызға танымал жас ақындар Қазим Мұстахим, Ризабек Нүсіпбек, Баубек Бердіжар, Мирас Нұғыман, Ерсұлтан Орысхан, Ақбота Тоқбергенова және т.б. бірнеше жас таланттардың туындылары енген еді. Қазірде есімі аталған жастар оқу орнымыздың туын желбіретер мақтаныштары деп нық айтуға болады.

     Сол себептен, «Балам дейтін ел болмаса, жұртым дейтін бала қайдан болар?..» деп алаштың көреген азаматы Ахаң айтқандай, жас таланттардың жұлдызын сөндірмей, шоқтығын биік ету біздің дем беруімізге байланысты деп ойлаймын. Мәселен, бүгінде осы жастар оқу орнымызда өтетін, тіпті, қалалық, республикалық көлемде атқарылатын әртүрлі мәдени-рухани іс-шаралардың көркі десем асыра айтқандық емес. Таяуда оку орнымызда «Тәуелсіздік - тұғырым» атты жас ақындар мүшәйрасы өтті. Мұнда жас ақындардың деңгейі байқалды. Құдайға шүкір дейміз, жастардың талаптары мол. Олардың балғын жырларында батыл ойлары бар. Қазірде сол талапкер-ақындардың өлеңдерін «Жаңа Сарыарқа» оқырмандарының назарына ұсынып отырмыз.

